
LÂ GUÈRA DË IÉR E D'ËNQUEUI 
 

escrich da Graziella tron 

masel, Val germanasca 

 

Nouz àn pancâ agù lou tëmp, 

aprèe quë sinc ann soun pasà, dë 

nouz ërpilhâ dâ crép ërsëbù da 

toutto la souchëtà, coum da châc 

përsouno, për l'izoulamënt foursà, 

rëndù nësësari da la tëribblo 

epidemìo dë COVID 19. Un po pâ 

ëdmëntiâ quë lou 21 dë gënìe dâ 

2021, për eizëmple, lou numbre dë 

vìtima da Covid ën Italio èro aribà 

a apôprèe 83.681 mort. 

Për courounâ lou tout, co bèlle a 

dui pâ da dount noû vivën, lâ 

boumba àn euiro ërpilhà a aneantî 

dë vitta e a deitrure dë paî. Dë 

guèra pi prèe, d'aoutra pi leunh. 

Ën l'ëspâsi? Ënt â tëmp? La i à-lo 

zhamé agù un moumënt, sû quëtto 

notro tèro, quë la lei fouse pâ uno 

guèro? 

Bèlle së nouz àn ërpilhà a sirculâ 

nourmalmënt la i à calc mê, noû 

soun ënvaì da un sans dë 

counfouzioun quë noû laiso 

nhanco la neuit ën notrî seuim e 

quë noû rëndo dëbble e ansioû.  

Soc la nouz aribbo-lo, ën 

proufoundità, cant tanta brutta 



nouvèlla noû voulën acol coum dë 

courbas? 

Lou sëntimënt ëngouisant quë tout 

notre ëmpénh për uno vizioun dâ 

mount pousitivo quë nouz avìn 

dòou sampre aie fai falhitto. Pi 

noû së rëndën conty dë coum ê 

fait lou përzënt ën toutta saz 

espresioun e pi noû së sëntën 

përdù. 

D'aoutro part, së calcun pënsése e 

noû dizése quë ënt â tëmp pasà 

lh'om e lâ donna èrën mëlhour quë 

nouzaoutri, la sërìo pâ la vërità. 

Ma, për so qu'ërgardo lou 

coronavirus (SARS-CoV-2), lou 

pés ê pasà, un aouvo dire da tuti, lî 

vacsinà e quëlli quë n'àn pâ 

voulgù saoupê. Ëntër quëlli quë 

soun pi ënclin a îtâ-s'nen ën 

l'izoulamënt, pitost numbroû ënt î 

vialagge dë mountannho e ën lâ 

valadda pi aouta, bién dë përsouna 

së soun ërfuzâ dë se adatâ a so quë 

la légge ëmpouzavo për la 

prevënsioun dë la malatìo. 

Dë famillha së soun divizâ, dë 

counouisënsa së soun 

ëntëroumpùa, d'amichisia àn 

evapourà për sampre, dë chitta 

gléiza àn agù pluzioura dificultà 

mëc për aguê voulgù s'ën tënî a lâ 

prëscrisioun dë dëguê moûtrâ lou 

feulh dë chërtificasioun dâ vacsin 

a l'intraddo. Ma coum un po-lo 

coumbattre laz epidemìa sënso se 

ourganizâ tuti ënsëmp për nën 

sourtî? 

Lî mënc jouve d'ëntër noû së 

souvénën bén d'aguê aouvì parlâ 

òoub eipavant da lour paire e 

maire e da lour donn e nonna dë 

un'aoutro epidemìo quë pouìo 

pourtâ a la mort e quë touchavo 

dëcò lî meinâ; calcun dë 

louraoutri, qu'avìo pilhà 



l'ënfluanso da p'chit, n'èro garì për 

miracle. 

La i à agù almënco 600.000 vitima 

ën l'Italio dë quëllo ënfluanso, la 

Spagnolo; ilh à fait furour ën tou' 

lou mount ëntër la fin dâ 1918 e 

lou coumënsamënt dâ 1919, 

pourtant a murî uno sincanténo dë 

milioun dë përsouna.   

Peui, coum lou lonc d'un pëcoùërs 

quë couro a la valâ sënso 

mizericordio, ëntër lou 1939 e lou 

1945, l'esplouzioun dë la 

Segoundo guèro Moundialo, qu'un 

ëstimmo qu'ilh aie pourtà ëntër lî 

55 e lî 60 milioun dë mort ën notri 

paî. Òoub, ën pi, la tragico 

councluzioun dî boumbardamënt 

òou la boumbo atomico dë 

Hiroshima e Nagasaki. 

Ma, së noû counouisën bén notro 

Coustitusioun, noû pon pâ nouz 

abituà senso rién dire ni fâ a l'ideo 

quë lâ guèra dâ përzënt e dâ futur 

sìën inevitabbla. 

L'ê îtà ën l'ann 1948 quë, për 

prouvâ a souanhâ uno part dâ mâl 

quë lâ doua guèra avìën pourtà, lâ 

Nasioun Unìa àn foundà 

un'ajansìo, l'Ourganizasioun 

Moundialo dë la Sanità (OMS); 

euiro 194 Paî nën fan partìo. Ilh à 

lou douvér d'ourganizâ ën châcun 

dî Paî quë l'àn foundâ lâ mëzura 

utìla a përzërvâ la salutte dë lâ 

poupulasioun. L'ê so qu'î fai, për 

eizëmple, òou la diresioun dë lâ 

campannha dë vacsinasioun, coum 

l'ê aribà për la veirolo, la 

poliomielitto e, justamënt, për lou 

COVID. 



Lou 7 d'abriél l'ê la Journâ quë 

l'OMS à chaouzì për la 

selebrasioun dâ coumënsamënt dë 

soun atività, e quë nouz ëspérën 

dë pouguê ounourâ dëcò ën l'ann 

qu'ê apéno coumënsà, bèlle së calc 

group poulitic propozo quë l'Italio 

sorte da l'ourganizasioun. La i à 

poc a fâ, la veullho d'agredî e dë 

se rûziâ apartén a la naturo umano 

e souvënt quî vôl ësquiviâ lâ 

prescrisioun dë la légge â cré, 

sbalhant-se, d'aguê lou dréit d'ou 

fâ a nom dâ la libërtà. E l'ê përqué 

un s'ëdmëntio dë coum soun lâ 

përsouna e dë lour bëzounh. 

 

«Salù, coum vai-lo? Coum të 

sëntê-tu?» un s'ëdmando l'un 

l'aoutre, coum la s'ê sampre fait, 

cant un s'ëncontro për câs â 

magazin. Ma për qu'un pouguêse 

se reipuondre dabén la lei vourìo 

un tëmp bien pi lonc dë quél quë 

noû volën acourdâ a quî noû parlo. 

Noû sabbën papì vê d'ëspasi, dë 

leua, d'oucazioun dount saoupê se 

eicoûtâ lh'un lh'aoutri. 

La plaso për ou fâ, quë lei ê dë 

sëgûr, ëntò saoupê mai lo troubâ, 

ën se ourganizant. Laz oucazioun 

ëntò lâ fâ naise ënsëmp. Së noû 

vôlën deipasâ eiquê sans 

d'ënsërtituddo e mancanso 

d'equilibbre, ëntò quë nouz 

ërpillhën dâ coumënsamënt, òou 

la bouno abituddo dë se dounâ l'un 

l'aoutre lâ nouvèlla e dë fâ 

counouise notraz oupinioun. 

A quê moumënt la poupulasioun 

moundialo ê aribâ apôprèe a eut 

miliart d'abitant; soc noû pon-lo fâ 

së pâ ërcoustruî ënt î post dount 

noû vivën, souvënënt-se dâ pasà 

quë noû së portën dint, un prougét 

dë coum èse ënt â përzënt e dë 

l'ëmpénh da pilhâ-se ën visto dâ 

tëmp quë vai vënî? 

Dë nouvèlla sû la salutte, sû la 

famillho, sû la vitto dë tû lî 

jòouërn, sû laz ëstoria qu'un avìo 

aouvì countiâ da meinâ. Parlant-se 



ën tèto a tèto, bèlle a coust dë se 

rûziâ, e beuicant-se ën l'eulh. Dë 

maniéro quë lî souvënir e laz idéa, 

butâ ën sirculasioun, së fasën peui 

memorio partajâ. Tout eiquén la 

poulitico î po pâ ou fâ, e puro la 

lei vai dë përsouna dë bouno 

voulountà, surtout ënt î paî 

d'amount eisì, quë sappiën fâ lèvo 

sû dâ sans dë coumunità, quë 

fasën mai partî ëntër lî vëzin e tû lî 

pi procche l'idéo dë la re-uniuon. 

 

 

Përqué l'aribbo, cant 

lî evënimënt e lâ chircoustansa ou 

ëdmandën, quë la s'déve fâ un 

eizame dë counsiënso, pâ mëc 

châcun da soulét ën sa chambro, 

ma tuti ënsëmp. Qui à la guiddo 

dë la coumunità, qu'â sappie fâ 

valguê soun aoutourità dë maniéro 

pouzitivo, ën proufitant dë 

l'ëspëriënso dë châcun. 

Tout eizisto mëc ën l'ëspëriënso. 

Së lou pënsìe trobbo papì ën 

l'ëspëriënso la maniéro dë se 

ërnouvëlâ, nhanco la libërtà 

eizistrèe papì. L'ëspëriënso noû di 

quë la legge, cant ilh ê bén faito, 

ilh eizisto për ajuâ lâ përsouna uno 

p'r uno a troubâ un'alternativo a la 

vioulënso. Î noû di dëcò quë cazi 

zhamé uno vizioun dâ mount quë 

beuique mëc â proufit porto a un 

vér prougrés për tuti. 

La memorio dë notro apartënënso 

a un'ëstorio e a un paî ben 

counouisù l'ê lou pounty dë 

partënso për pouguê se ërtroubâ 

sënso se sëntî deizouriëntà ënt â 

përzënt. Proppi qui à la memorio 

d'èse îtà paoure e d'aguê saoupù 

nën sourtî mersì â travalh d'uno 

vitto, a l'ëstrusioun ërsëbùo, ai 

souén troubà cant al èro malavi, 

saou coum la sie sampre pi urgënt 

d'ëmparâ a pâ ërgairâ lou bén 

qu'un à e d'aguê rëspét për l'aire 



qu'un rëspiro, për lî champ, lî pra, 

lh'albre, lâ bèstia e l'aigo. 

Un déou lei toùërnâ, coumënsant 

da lâ coza pi simpla, da so qu'un 

saou lou mélh, da so qu'un ê boun 

a fâ ënsëmp. La parollo 

“rëspounsabilità”, qu'ê përsiouzo 

për tuti nouazaoutri, po unî 

ënsëmp lh'om e lâ donna dë notri 

joùërn. Lâ rëspounsabilità  dë tuti 

e dë châcun van aoumëntant e 

ëntò saoupê mai parlâ fort e clar, 

sënso arouganso e sënso se quëzâ. 

Un dirìo quë bién dë përsouna 

aiën funì ësprès për papì beuicâ la 

TV, un poc ën se meifiant dë sâ 

nouvèlla, un po' për se dëfëndre. 

Ma un po pâ vioure ënsëmp a 

lh'aoutri sënso èse ënfourmà. 

Coum un po-lo se përcurâ laz 

ënfourmasioun? Për primmo cozo, 

la s'déou aguê lh'ëstrumënt dë 

counouisënso për lâ saoupê 

valsutâ e dëstingâ laz una da laz 

aoutra. L'ê eiquì quë l'ëstrusioun ê 

ëndispënsabblo. Pouguê frecantâ 

laz eicola l'ê uno dë lâ pi granda 

libërtà quë la moudernità nouz aie 

dounà. Tuti quëlli d'ëntër noû quë 

léiën ëncaro lî journâl, ou 

qu'eicoutën la radio, î sabbën gaire 

d'ëmpourtanso po aguê la 

capachità dë dëstingâ so qu'ê ver 

da so qu'ê faous, â més dë tou' so 

quë nouz aribbo a laz òouréllha e 

sout a lh'eulh da tou' lou mount.   

Noû devën fâ lou pousibble për 

reagî a l'efét malin qu'à la 

tecnologìo sû notrî pënsìe e sû 

notre sistemme nërvoû cant î noû 

porto tou' lou mount ën meizoun, 

sënso pi quë noû veullhën së nen 

deitacâ. 

Ma la reasioun po se fâ soulamënt 

s'un à uno counsiënso bén fourmâ, 

quë trobbe sa diresioun lou long 

dë la vio përparâ për nouzaoutri da 

quî lei ê papì, e peusie sugërî uno 

vizioun dâ mount difrënto, 

un'aoutro maniéro dë vioure e dë 

travalhâ ënsëmp. 
 

 


